
id est:
Imp. Caesar Zeno pius victor triumphator semper maximus semper venerandus Augustus 
Adamantio pu. 

Et litium pace frui et ab externis bellis liberari subditos cupientes 
praemonere eos semper in animo habemus, quapropter et praesentem 
ferimus legem, quae satis docet, quomodo et tua magnificentia iuste 
suggesserit et nos prudenter definiamus ea quae solvunt difficultatem. 
1 ¶ Et aliquantum recedentes ab usitatioribus in regenda re publica verbis 
utemur iis, quae vulgo notiora sunt, vt quicumque in legem indigeat, alio 
interprete ad usum suum non indigeat. 
1a ¶ Cognovimus igitur ex iis, quae a magnificentia tua ad nos relata sunt, 
divinam legem immortalis memoriae patris nostri Leonis, quam posuit de iis, 
qui in hac incluta urbe aedificare vellent, ambiguam esse videri in nonnullis 
partibus propter male interpretantium commenta, cum praecipiat, ut qui aedes 
suas renovant nequaquam veterem formam excedant, ne aedificantes lumina 
vel prospectum vicinorum contra priorem statum auferant, nec tamen addiderit, 
quid debeat obtinere, si aedificator ius habeat competens ipsi ex pacto vel 
stipulatione, quo antiquam formam, si velit, mutare permittatur. 
1b ¶ Quamobrem sancimus, si pactum vel stipulatio aedificantem iuvet, 
licere ei secundum pacti vel stipulationis vim aedificare, etiamsi vicinos, 
quibus adversatur pactum, inde laedere videatur. 
2 ¶ Cum vero mea constitutio dicat eum qui aedificet inter suam et vicini 
domum etiam duodecim pedum spatium relinquere debere, et ‘plus minusve’ 
addat, quod summam sane obscuritatem inducit (ambiguum enim non est 
idoneum ad tollendam dubietatem), perspicue iubemus inter utramque 
domum intermedios esse duodecim pedes, qui incipiant a solo aedificii 
et pertineant usque ad summam altitudinem, eique, qui hoc in posterum 
observat, licere domum in quamcumque velit altitudinem tollere et fenestras 
aperire tam prospectivas quas dicunt quam luciferas secundum sacram 
legislationem, sive novam domum aedificare velit sive veterem renoda 
vare sive igne consumptam extruere. 



2a ¶ Neque tamen licere ex hoc spatio auferre vicini in mare prospectum 
directum nec impeditum ex quacumque aedium parte, quam viemus habet 
stans intus in suis aedibus vel etiam sedens, non se detorquens, ut in obliquum 
despiciat et invito corpore in mare prospiciat. 
2b ¶ De hortis enim et arboribus neque m priore legislatione aliquid 
comprehensum est nec in praesente addetur: haud enim convenit eiusmodi 
servitutem locum habere. 
3 ¶ Nemini autem qui domum aedificat, interiacente angiportu vel platea 
latiore duodecim pedibus, ea de causa liceat partem plateae vel angiporti 
occupare suoque aedificio attribuere, non enim ut ea quae rei publicae sunt 
laedantur et aedificantibus adsignentur, duodecim pedum spatium inter domos 
esse definivimus, sed ut ne sint angustiora inter domos spatia, et sicubi 
sit spatium quod statutum modum excedat, id servantes neque angustius 
fieri permittentes, ut civitati sua iura conserventur. 
3a ¶ Si vero vetus aedificium ex antiqua forma tale erat, ut duodecim pedibus 
angustius sit inter utrasque aedes spatium, non liceat praeter veterem formam 
vel extollere aedificium vel fenestras facere, nisi decem pedes in medio sint: 
tunc enim prospectivas quidem aedificator facere non poterit, quae antea 
non fuerint, ut dictum est, luciferas autem faciet sex pedibus altiores a solo, 
neque vero audeat falsum solum quod vocant in aedibus suis facere lucifera 
fenestra ad dictam sex pedum altitudinem aperta, et legem circumvenire. 
3b ¶ Hoc enim si liceat, rursum luciferae propter falsum solum prospectivarum 
vice fungentur et vicinum laedent, quod fieri prohibemus, nullo tamen modo 
auxilium, quod ex pactis vel stipulationibus competit, si quod eiusmodi omnino 
competat, auferentes. 
4 ¶ Praeterea cum prior lex sanciat, ut liceat centum pedes in altum extollere 
domos igne antea consumptas, etiamsi circa maris prospectum alter laedatur, 
nane quoque tollentes ambiguitatem iubemus hoc ipsum valere tam in combustis 
aedibus quam in iis quae reficiuntur et quae antea quidem non fuerunt, nunc 
autem extruuntur, nec non in iis, quae ab igne quidem nihil damni passae 
per vetustatem vel aliam causam ruinam traxerunt, ut in omni domo extruenda, 
si centum pedum sit intervallum a circumiacentibus locis, sine prohibitione 
aedificium fiat, quamvis ad alium pertinentis domus prospectus in mare 
corrumpatur. 
4a ¶ Cum vero e culinis solis prospicitur aut ex latrinis quae vocantur aut 
secessibus aut scalis aut meatibus ad transeundum solummodo utilibus 
aut ex iis, quae vulgo basternia vocant, liceat in mare prospectui officere, 
etiamsi intra centum pedes quis velit aedificare, dummodo 
duodecim pedes intermedii sint. 
4b ¶ Sancimus autem haec observari, quando nullum pactum intervenit, 
quod aedificare permittit: tunc enim et non observato. intervallo iuxta pactum 
permittimus extollere aedificia, licet ii, qui contraxerunt vel in horum domos 
successerunt, circa maris prospectum laedantur, quandoquidem iura, quae ex 
pactis competunt, per generales leges tolli non convenit. 
5 ¶ Item sancimus, ut solaria quae dicuntur post praesentem legem non 
ex solis lignis et asseribus fiant, sed Romanensium quae vocantur specie 
aedificentur, decem autem pedum intervallum sit inter duo solaria invicem 
sibi opposita. 



5a ¶ Quod si propter loci angustiam fieri non possit, alterne solaria struantur. 
5b ¶ Si vero ipse angiportus non latior decem pedibus sit, ex neutra parte 
solaria sive Maeniana facere praesumant. 
5c ¶ Et ea, quae secundum dictum modum facta sunt, iubemus quindecim 
pedum spatio a solo in altum distare et nullo pacto ad perpendiculum eorum 
columnas lapideas vel ligneas in solo poni vel muros substrui, ne aer sub 
solariis in altitudine ut dictum est positis obstruatur neve inde angustior fiat 
angiportus et publica via. 
5d ¶ Prohibemus etiam scalas fieri, quae a solo angiportus incipiant et ad 
solaria ducant, ut et ex firmiore structura et ex eo, quod solaria non adeo 
propinqua sibi sunt, leviora rarioraque accidant (quae numquam evenire 
contingat) faciliusque finiantur pericula, quae et urbi et domorum dominis 
ex incendiis imminent. 
5e ¶ Sin autem adversus legem nostram solarium fiat vel scala, non solum 
quod factum est exscindetur, verum etiam aedium dominus decem librarum 
auri multam sustinebit et architectus aut ergolabus qui opus instituit alias 
decem libras auri dependet, et si opifex qui fabricavit ob paupertatem 
multari nequeat, verberibus caesus ex urbe expelletur. 
6 ¶ Ad haec iubemus nemini licere plures deinceps columnas in publicis 
porticibus inde a Milio quod vocatur usque ad Capitolium occludere domibus 
ex asseribus solum constructis aliove modo 6a inter medias columnas constitutis. 
6a ¶ Sed eiusmodi domus non excedere latitudinem sex pedum cum parietibus 
versus plateam, altitudinem vero pedum septem: omnimodo autem per quattuor 
columnas liberum aditum a porticibus ad plateam relinqui. 
6b ¶ Exornari etiam eiusmodi aedificia sive tabernas marmoribus extrinsecus, 
ut et decori sint urbi et oblectamento praetereuntibus. 
6c ¶ Quae vero in aliis urbis partibus inter columnas tabernae constituuntur, 
quemadmodum urbi conducere indicaverit tua magnificentia quoad mensuram 
et modum, extrui sancimus: aequalitate videlicet omnibus servata, ne, quod aliis 
vicinis permittitur, aliis denegetur. 
7 ¶ Illud etiam lege complectimur, ne probi homines calumniatorum fraudibus 
laedantur, multi enim invidia lites nulla iniuria accepta aedificare volentibus 
struentes morae ipsis auctores fiunt, ita ut, qui coeperat aedificare, deinde 
prohibitus opusque imperfectum relinquere coactus et in iudicium protractus 
pecuniam, ex qua extruere domum sperabat, in litem consumat, quodque 
omnium absurdissimum est, sententia victrice obtenta velut indissolubilibus 
vinculis irretiatur, dum is qui prohibuit opus obtentu appellationis fatales dies 
expectat et se impedimento operi fuisse cum vicini calamitate gaudet. 
7a ¶ Constituimus itaque, ut, si in huiusmodi causis appellatio adversus 
decreta cognitoris interposita sit, simulatque relatio sive forma scripta a iudice 
data fuerit, nec observato fatali liceat victori et victo una cum adversario vel 
soli in magnificentiae tuae tribunal ingredi et adversario solito more vocato, 
si absit, iudicis sententiam manifestam facere, ut omni dilatione praecisa 
legitimus finis causae imponatur neque, si hiems forte adsit vel appropinquet, 
dum longa expectant fatalium, tempora, is, qui aedificare voluit et contra tus 
prohibitus est, intolerabilia damna sustineat. 
7b ¶ Simili modo, si quis in tali controversia provocare voluerit incusans ea, 
quae a tua magnificentia decreta sunt, confestim consultatio quae vocatur fiat, 



et tam ipsi quam victori more solito sententiam in sacro nostro palatio 
examinare liceat omni dilatione cessante. 
7c ¶ Noverint autem omnes, qui prohibere aedificantes praesumunt, victos 
se omnia quae obvenerint damna illis restituturos nec non materiarum pretium, 
quae intra litis tempora corruptae aut deteriores factae esse videbuntur: 
ii quoque, qui contra ius aedificare praesumpserint, si victi fuerant, damna 
resarcient ei, qui aedificare prohibuit et litem ea de re instituere coactus est.
8 ¶ Omnem vero huiusmodi litem solius iudicii tuae magnitudinis sententia 
diiudicari praecipimus, et neque alium quempiam magistratuum illustrium 
talem causam audire neque aliquos eorum, qui de eiusmodi causa certant, 
militiae aut fori praescriptione uti, quo evitent iudicium aut non refundant 
damna, quae per sententiam gloriosissimi praefecti urbi vel dati ab eo iudicis 
praestare iussi fuderint: sed victum exactionem sustinere per officium tuae 
magnificentiae, nemine in hac re fori praescriptione utente. 
9 ¶ Provideat autem magnificentia tua, ne qui ergolaborum vel artificum 
opere inchoato imperfectum hoc relinquant, sed eum qui opus inchoaverit 
accepta mercede cogat opus perficere aut praestare damnum, quod inde 
aedificatori eveniat, et omnem noxam ex opere non perfecto oriundam: 
quod si pauper forte sit qui id deliquit, verberibus caedatur et urbe eiciatur.
9a ¶ Nec vero alius eiusdem artis quod ab alio coeptum est perficere 
prohibeatur, quod contra aedificatores ausos fuisse ergolabos vel artifices 
cognovimus, cum neque ipsi finem imponerent eis quae fabricari 
coeperant neque ab aliis eadem opera consummari sinerent, sed intolerabile 
inde damnum iis inferre conarentur, qui domos extruere parant. 
9b ¶ Qui autem ab alio coeptum opus ideo absolvere recusat, quod alius 
inchoaverit et ipse simile cum illo qui opus dereliquit iudicium subeat.


